
No 7 Jalan Rimba Riang 9/3, Seksyen 9, Kota Damansara,

Petaling Jaya, Selangor

Ucapan daripada Pengerusi Persatuan …. 


Assalamu’alaikum w.b.t. dan selamat sejahtera.

Tuan-tuan dan puan-puan yang dihormati sekelian,

Bersyukur kita ke hadrat Ilahi kerana dengan limpah kurnia dan rahmatNya kita telah dapat bersama-sama menyambut Hari Kemerdekaan ke 48 dan Hari Keluarga 2005 pada 31 Ogos yang lalu. 

Terlebih dahulu saya ingin mengucapkan syabas dan ribuan terimakasih kepada semua yang menjayakan majlis sambutan tahun ini terutamanya saudara Tim Chuah selaku pengerusi sambutan, ahli-ahli jawatankuasa dan sukarelawan/sukarelawati. Adalah amat sukar mengadakan dua sambutan serentak tanpa komitmen yang tinggi dan usaha yang gigih dari setiap ahli yang terlibat memandangkan Persatuan Penduduk Seksyen 9 Kota Damansara (KD9) ini baru lagi ditubuhkan (didaftarkan pada 14 April,2005) dengan kedudukan kewangan yang amat terhad. Berkat kesepakatan dan kesungguhan, kita sama-sama dapat merealisasikan sambutan tersebut dengan jayanya. 

Tuan-tuan dan puan-puan warga KD 9 sekelian,

Saya berasa amat terharu dengan kehadiran tuan-tuan dan puan-puan bersama-sama ahli keluarga yang diluar jangkaan. Majlis sambutan seumpama ini tiada ertinya tanpa kehadiran tuan-tuan dan puan-puan sekeluarga. Di antara matlamat Majlis Sambutan Hari Kemerdekaan dan Hari Keluarga 2005 ini adalah bagi meningkatkan semangat kejiranan, bantu-membantu, kerjasama dan muhibbah serta mengeratkan tali silaturrahimdi kalangan kita semua tanpa mengira bangsa, agama dan adat resam demi keharmonian dan kerukunan KD9 khususnya dan negara tercinta ini amnya. Saya mengucapkan berbanyak terimakasih kepada tuan-tuan dan puan-puan serta keluarga yang tidak jemu-jemu memberikan sokongan kepada setiap aktiviti yang dianjurkan selama ini. Diharapkan semangat dan komitmen ini dapat dikekalkan. 

Di samping bergembira bersama keluarga dan rakan-taulan, marilah kita sama-sama berdo’a untuk roh-roh para pejuang kemerdekaan dan pasukan keselamatan yang telah menggadaikan nyawa mereka demi keamanan negara yang tercinta ini dan kesejahteraan keluarga-keluarga yang mereka tinggalkan.

Saya bagi pihak Persatuan Penduduk Seksyen 9 Kota Damanasara (KD9) mengucapkan berbanyak terimakasih kepada para dermawan yang sudi menghulurkan bantuan dalam bentuk wang tunai, peralatan, tenaga, buah fikiran dan sebagainya. Penghargaan juga kepada Puan Guru Besar  dan PIBG Sek. Keb. Seksyen 9 Kota Damansara yang membenarkan KD9 menggunakan premis sekolah untuk sambutan kali ini. Ribuan terimakasih juga diucapkan kepada Pengerusi dan AJK Surau Al-‘Ulum yang bekerjasama menjayakan program ‘Car Wash Fund Raising’ di perkarangan surau tersebut pada 28 Ogos lalu. 

Persatuan juga merakamkan setinggi-tinggi penghargaan dan ucapan terimakasih yang tidak terhingga kepada Menteri Besar Selangor, YAB Dato’Seri Dr. Mohd Khir Bin Toyo dan YB Tan Sri Dr. Nijhar di atas sokongan kewangan yang dihulurkan.

Di kesempatan ini juga saya menyeru kepada semua penduduk KD9 agar tampil ke hadapan memberi sumbangan dalam apa jua bentuk mengikut kemampuan masing-masing termasuk idea-idea dan cadangan-cadangan bagi aktiviti-aktiviti yang dirasakan perlu demi meningkatkan kualiti komuniti ini dari segi ilmiah, fizikal dan spiritual.

Akhir kata, bulat air kerana pembentung, bulat manusia kerana muafakat. Marilah kita berganding bahu, bersatu-padu dan berusaha bagi memastikan KD9 ini harmoni dan terus maju.

‘KERANAMU MALAYSIA’

Terimakasih.

…………………………..

Tuan Haji. Dr. Ismadi Bin Haji Ishak

